
Iluarsiissut 

Tulleriiaanneri allannguuteqarput aammalu ersarissaasoqarluni 

 

Utoqqaat inatsisitigut illersorneqarnerat, isumagineqarnerat ataqqinassusaasalu qanoq 

nukittorsarneqarsinnaanersut pillugit nassuiaateqartoqarnissaannut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi 

aamma ilanngunneqassapput tigussaasunik siunnersuutit aningaasatigut allaffissornik-

kulu kingunissaasa nalilersorneqarnerat. Nassuiaat Inatsisartunut agguaanneqassaaq 

UPA 2027 nallertinnagu.  

(Inatsisartunut ilaasortaq Margrethe Thårup Andersen, Demokraatit) 

 

Naalakkersuisut Kalaallit Nunaanni pissutsit aallaavigalugit utoqqalinersiaqalernis-

samut ukiorititanik misissueqqissaarnissamik kiisalu ukiorititat aalajangersarneqartar-

nissaannut siunissamilu naleqqussarneqartarnissaannut Kalaallit Nunaannut 

naleqqussakkamik periutsimik kingusinnerpaamik UPA 2028-mi siunnersuuteqarnis-

samik peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Isak Johannessen, Naleraq) 

 

Akissuteqaat 

(Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoq) 

 

Siullermeerinninneq 

 

Naalakkersuisut inatsisartunut ilaasortanut: Margrethe Thårup Andersen, Demokraatit, aamma 

Isak Johannessen, Naleraq, siunnersuutaannut attuumassuteqartunut qujassuteqarput. 

 

Immikkoortumut nr. 260-imut tunngatillugu Naalakkersuisut isumaat tassaavoq, utoqqaat 

ikiorneqarnissamik, isumassorneqarnissamik tapersersorneqarnissamillu pisariaqartitaannik 

ikiorserneqassasut. Utoqqaat amerliartornerat isumaqarpoq, isumassuinermut 

tapersersorneqarnermullu pisariaqartitsineq ukiuni tulliuttuni qaffassasoq. Utoqqarnut 

suliassaqarfimmut aningaasartuutit qaffassapput, taamaattumillu kommuninut inatsimmik 

aqutsinermik ingerlatsinissaannut tunngaveqarnissap paasinarnissaanut ersarissuunissaanullu 

pingaaruteqarluinnarpoq. 

 

Tassunga atatillugu siunnersuuteqartup tikkuarlugit saqqummiussaanut Naalakkersuisut 

nassuerutigaat, utoqqarnut suliassaqarfimmi peqqissaartumik aqutsinermik 

ingerlatsisoqartariaqartoq, taamaalillutik utoqqaat aaqqissuussaanermut tunngatillugu 

sumiginnarneqarnermik misigisaqannginniassammata. Naalakkersuisut ilanngullugu 

nassuerutigaat Utoqqaat Oqaaseqartartuata nalunaarusiamini ajornartorsiutit arlallit 

saqqummiussai. 

 

Tamanna pissutigalugu Naalakkersuisut utoqqarnut inatsimmik suliaqarneq aallartippaat, 

UPA2027-mi saqqummiunneqassasoq naatsorsuutigineqarluni. 

 

Naalakkersuisut anguniagaraat, utoqqarnut inatsisip utoqqarnut suliassaqarfimmik 

nukittorsaassasoq minnerunngitsumillu suliassaqarfimmik aqutsinermik ingerlatsineq 

siunissamut qulakkeerneqassasoq. Naalakkersuisunut pingaaruteqarluinnarpoq, utoqqarnut 

inatsit utoqqaat sullinneqarnerannut pitsaassutsinik nutaanik anguniagalinnik pilersitsissasoq, 

taamaalilluni utoqqaat pisinnaatitaaffitik suunersut ilisimalerlugit. Tamanna ilaatigut 

utoqqarnut inatsisip siunertaraa, utoqqaat pisariaqartitaannik annertunerusumik 

isummertoqassasoq, kiisalu utoqqaat immikkut ittunik pisinnaatitaaffeqassasut. Tamatuma 

saniatigut pilersaarutaavoq, utoqqaat paaqqinniffiinut malittarisassat pitsanngorsarneqarnissaat 

nutarsarneqarnissaallu, taamaalilluni siunissami unammilligassat soorlu puigortunngorneq, 

pitsaanerpaamik iliuuseqarfigineqarsinnaaniassammata. 

 

Peqatigalugu inatsisip piviusorsiortuunissaa pissusiviusumillu atuussinnaanera aamma 

pingaaruteqarpoq. Taamaattumik inatsisip kommunit susassaqartullu attuumassuteqartut allat, 

pissusiviusumik inatsimmik qanimut suliaqartussat, qanimut suleqatigalugit suliarineqarnissaa 

pingaaruteqarpoq. Taamaattumik Naalakkersuisut, kommunit aamma Namminersorlutik 

Oqartussat akornanni isumaginninnikkut suliamut suleqatigiinnermut oqallittarfik atorpaat. 

Oqallittarfiup inatsisit pioreersut nutaanillu ineriartortitsineq pillugit pitsaasumik 

oqaloqateqarnissaq qulakkiissavaa. Taamaalilluni utoqqarnut inatsit pillugu kommunit 

ataatsimeeqatigineqareerput. Utoqqarnut Oqaaseqartartoq ilanngullugu sulinermut 

ilaatinneqassaaq. Utoqqarnut inatsisissaq aningaasaqarnikkut sinaakkusiussat iluani 

piviusorsiortumik ilusilersorneqassaaq. Inatsisissatut siunnersuutip aningaasaqarnikkut 

allaffissornikkullu Namminersorlutik oqartussanut Kommuuninullu kingunerisassai 

inatsisissatut siunnersuummi ersersinneqassapput. 

 

Naalakkersuisut naliliipput, utoqqaat inatsisitigut isumannaatsuunissaat, isumassorneqarnissaat 

aamma ataqqinassusiat nukittorsarneqarnissaat pillugu isumaliuutit, utoqqarnut inatsimmik 

inatsisiliornermi ilaatinneqareersut. Taamaattumik immikkut nassuiaateqarnerup utoqqarnut 

inatsit pillugu suliaqarneq siammasissumik qallissavaa. Tamatuma saniatigut Naalakkersuisut 

utoqqarnut inatsiseqarnissamut pisariaqartitsineq kiisalu utoqqarnut inatsimmut suut 

ilanngunneqassanersut pingaarnersiorlugit eqqartoreerpaat. Tamanna Naalakkersuisut 

Utoqqaat pillugit periusissiaanni takuneqarsinnaavoq. 

 

Immikkoortumut nr. 428-mut tunngatillugu Naalakkersuisut siunnersuuteqartoq isumaqatigaat, 

utoqqalinersiaqalernissamut ukiorititat inuiaqatigiinni aningaasaqarnermut tunngatillugu 

isummerfigisariaqartut. Innuttaasut agguataarnerisa ineriartornerat siumullu naatsorsuinerit 

takutippaat, inuiaqatigiinni inuuneqqortunerulersut. Tamanna ajunngitsupilussuuvoq. 

Taamaattoq unammilligassaq tassaavoq, inuussutissarsiorlutik sulisinnaasut amerlassusaat 

peqatigisaanik appariartussaammat. Taamaattumik inuiaqatigiittut aningaasaqarnikkut 

annertuunik unammilligassaqarpugut. Unammilligassat Aningaasaqarnermut 

Siunnersuisoqatigiinnit arlaleriarluni allaatigineqarput. Suussusersinera ersarippoq: siunissami 

atugarissaarnerput nanginnissaanut akissaqanngilagut aaqqissuusseqqinngikkutta. 

 

Peqatigalugu soraarnerussutisiaqartitseriaaseq piusoq paasiuminaappoq. Innuttaasunut aamma 

aqutsinermik ingerlatsisunut paasinissaa ajornakusoorsinnaavoq. Taamaattumik 

Naalakkersuisut immikkut ilisimasalinnik naalakkersuinikkut arlaannaanulluunniit 

attuumassuteqanngitsunik pilersitsipput, soraarnerussutisiaqarnermik aaqqissuusseqqinnermut 

innersuussuteqartussat. Immikkut ilisimasallit december 2025-mi pilersinneqarput. 

 

Immikkut ilisimasallit siunertaraat Nunatsinni soraarnerussutisiaqartitsinermik 

aaqqissuusseqqinnermut ataatsimoortumik innersuussutinik tigussaasunik, suliarilluakkanik 

suliaqarnissaq. Innersuussutit aningaasaqarnikkut kingunerisassat pillugit ilusiliinernik 

tigussaasunik naatsorsuinernik imaqassaaq, kiisalu siunnersuutit innuttaasut piviusumik qanoq 

sunnerneqassanersut pillugit naliliinernik. Innersuussutit 2027-mi naalakkersuinikkut 

isumaqatigiinnissamut tunngavigineqassapput. Tamatuma kingorna inatsisiliornermik 

suliaqartoqassaaq piviusunngortitsisoqassallunilu. 

 

Immikkut ilisimasallit august 2026-mi qiteqqunnerani nalunaarusiamik 

soraarnerussutisiaqartitseriaaseq sukumiisumik misissoqqissaarlugu saqqummiipput. 

Nalunaarusiaq sulisinnaasunik siumut naatsorsuinernik, soraarnerussutisiatigut pigisat 

ineriartornerat, utoqqalinersiallit akornanni isertitatigut agguataarineq kiisalu utoqqalinersiat 

isumaginninnikkullu ikiorsiissutit allat sunniivigeqatigiinnerannik allaatiginninnermik ilaatigut 

imaqarpoq. 

 

Naalakkersuisut kajumissaaripput Inatsisartunut ilaasortat tamarmik qiteqqunnerani 

nalunaarusiaq atuassagaat, soraarnerussutisiaqartitseriaatsimi unammilligassat tigussaasut 

pillugit ataatsimoortumik takussutissiisinnaammat. 

 

Immikkut ilisimasallit suliassaannut allattorsimaffianni utoqqalinersiaqalernissamut ukiorititat 

inuunissamut sinneruttutut naatsorsuutigisamut atatillugu naleqqersuusiornermik naliliinissaq 

suliassat ilagaat. Immikkut ilisimasallit suliassaannut allattorsimaffik tunngavigalugu, 

Nunatsinni utoqqalinersiaqalernissamut ukiorititanik misissueqqissaarinissamik 

ingerlatsisoqarnissaa pillugu siunnersuuteqartup siunnersuutaa immikkut ilisimasallit 

suliaannik annertuupilussuarmik ilaatinneqareersoq Naalakkersuisut naliliipput. 

Naalakkersuisut naatsorsuutigaat immikkut ilisimasallit suliassanik allattuiffimmi anguniakkat 

suliassallu eqquutsissagaat. Immikkut ilisimasallit naatsorsuutigisatut 

utoqqalinersiaqalernissamut ukiorititat pillugit misissueqqissaarinngitsuussappata, 

Naalakkersuisut utoqqalinersiaqalernissamut ukiorititat immikkut misissoqqissaarneqarnissaat 

kingusinnerpaamik UPA 2028-mi qulakkiissavaat. 

 

Tamanna tunngavigalugu Naalakkersuisut allannguutissatut siunnersuummik 

saqqummiiniarput immikkoortoq 260-mut: Naalakkersuisut peqquneqassasut, utoqqaat 

inatsisitigut isumannaatsuunerat, isumassorneqarnerat ataqqinassusaallu utoqqarnut 

inatsisissami nukittorsarneqarnissaat qulakkiissagaat. 

 

Tamanna tunngavigalugu Naalakkersuisut allannguutissatut siunnersuummik 

saqqummiiniarput immikkoortoq 428-mut: Naalakkersuisut peqquneqassapput 

utoqqalinersiaqalernissamut ukiorititat soraarnerussutisiaqarnermik 

aaqqissuusseqqinnermut atatillugu misissoqqissaarneqarnissaat qulakkiissagaat, 

tamannalu tunngavigalugu utoqqalinersiaqalernissamut ukiorititat 

aalajangersarneqartarnissaannut siunissamilu naleqqussarneqartarnissaannut Kalaallit 

Nunaannut naleqqussakkamik ilusiliamik siunnersuut Inatsisartunut 

saqqummiunneqassasoq. 

 

Naalakkersuisut sinnerlugit oqallilluartoqarnissaanik kissaassivunga. 

 


